
2 KORIN
KORINMBA LiGA NIMBA KAT POL
PILIWUKNA VILILIK WAN PAS

1 Wun Pol wun. Wan pas wunayi piliwutiga.
God wandi maa wun Kraist Jisasna nyaangit yiga
mbutigowun nat nimba kat. Aposelna njivwa
kwutigowun. Nina kita mbaapmamba liga nyan
Timoti wunogwinala ligandi. Korin walinja ngep-
mamba yisola liga Godna mbaapmamba liga
nimba kat wan pas piliwutigowun. Akaia walinja
nima kipmamba liga Godna mbaapmamb liga
nimba kat ndino ndi kat wan pas piliwutigowun.

2 Nina nyaek Godna nina njambwi nyan Jisas
Kraistno ngwuk kat awagapma apma vat kwimba
vak kat mbik kat wagalaligowun. Wan apma
vat klangwuk maa ngwutna maawut apma vat
tigiyandi.

POL GOD KAT StVU KILIGANDF

3 Nina njambwi nyan Jisas Kraistna nyaek God
kat ndi kat sivu kigiyanin. Ndi nin kat kwo apma
vat yiligandfi. Nin kat njimbla njimbla kwu-
natigandi.

4 Nin kat kavle vat yavat yindi, nin kat kwu-
natigandi. Nin kat kwunatinda vak vla nat nimba
kat vat yiliga nimba kat nino kwunatiganin.

5 Kraistna mbaapmamba linin, tat ndi kat yinja
vakvla nino nin kat vatyiligandi. Kraistna mbaap-
mamba linin, nin kat vat yinjeyan God nin kat
kwunakiyandi.

6 Tak ngwuk kat wan apma nyaangit mbutina
njimbla nin kat kavle vat yilindi. Ngwuk wan
mbutina apma nyaangit wukngwuk maa ngwutna

maawuk kat kwunatindi. God_ nin kat kwu-
natnda vak vilaa yelavikiyangwuk. God ndi kat

tamba kwunatndi. Nino nin kat nima vat yi-
vat yinjeya njimbla nin kat kwunakiyandi waa
yelavikiyangwuk.

7 Ninagwi ngwuk kat kita vak vla nima vak
yiligandi. Ninagwi ngwuk kat God nin kat kita
vapmba kwunatigandi. Ngi kat tiga ngwuk kat
vat ya njimbla ngwuk kat ana kwulakiyand:.
Viliganin.

8 Tamba Esia walinja nima kipmamba liga
Godna njivwa kwutina njimbla nin kat nima vat
yilindi. Wan nin kat yilinja vak kat ke maawut
tiviga. Nin kat nimamba vat yilindi, nin kiya mina
liganin waa yelavitinin.

9 Samat tiga nin kat manda kat yandi. Wan vat
nin kat apma maawut kwivat yandi. Wan vak
nin kat yandi, nin maawupmba yelavitinin. Nina
avamba ana alipsiga kwulakiyanin. God nin kat
kwunatndi maa kwulakiyanin waa yelavintinin.
God nima kwonduo liga nyana. Kiyaa nimba kat
wandi maa ndi laakiyandi.

10Nin kat sivak kat yalindi mala God nin kat pag-
wuga kwunatindi. Ngini nin kat kwunakiyandi.
God nin kat njimbla njimbla kwunatigandi waa
yelavitiganin.

11 Ngwuk nin kat tiga God kat nimamba wa-
galangweyan God nin kat kwunakiyandi. God
nin kat kwunatnda vak vilaa wagalalina nyaangit
wutndi waa waigangwuk. Wagalangweyan God

nin kat apma vat yigiyandi. God nin kat apma vat
yindeya vak vilaa God kat sivu kigiyangwuk. Ndi
katapma vat yimin waa God kat wagalaliga nimba
ndino God kat sivu kigiyandi.

POL MANDIT MAAWUT YELAVITNDI

12 Kipmamba yetilina vak kipmana
maawupmba ana yetilinin. God Kkwiya
maawupmba yetiliganin.  Ngwuk kat yalaa
yetilina vak God kwiya maawupmba yetilinin.
Ana ngwuk kat tiga nyaangit pagwuga woseka
walinin. Tak ngwuk kat yina vak maawupmba
yelavika apma vat ndi kat yinin waa yelavitiganin.

13-14 Ngwuk kat ana pagwula liga nyaangit
piliwutigowun. Ngwuk kat piliwutaa kwiliwa
nyaangitna angwa kapmba ligandi. Ngwutna
minimba viga yelavikiyangwuk. Ngwula
nat nimba Pol apma vatna Godna njivwa
kwutinda waa yelavikngwangat wowun. Wupma
yelavikngweyan njambwi nyanyaiga njimblamba
wun kat vilaa waigangwuk. Nina ava nyana waa
waigangwuk. Ngwuk kat vilaa waigowun. Wuna
ava nimba ndi waa ngwuk kat waigowun.

15Ndi wuna ava nimba ndi waa yelavitaa wuna
kwonda kwonda lamba kwunakwun ngwuk kat
yiga vivak kat. Tak yiga ngwutna maawut kwu-
nakwun. Nat njambi ngwuk kat yalaa kwunap-
mat wowun.

16 Wun kupma yelavika ligowun. Masado-
nia yiweya njimbla tak ngwuk kat vigiyowun.
Masadonia yilaa yalaa Judia yiweya njimbla ng-
wuk kat vigiyowun. Masadonia yilaa yalaa Judia
yiweya njimbla ngwuk kat nat njamba viigiyowun

waa yelavika ligowun. Judia yiweya yambi kwu-
nakiyangwuk walaa wowun.

17 Ngwuk kat wowun. Yaigowun wowun.
Ana yawun Yalapman yiweya vak vilaa Pol ndi
maawut vililik tigandi waa yelavikngwuk. Wan
vak ana nglaatndi. Kipmana maawupmba yetiliga
nimba maawut vilililk tilinga vak vla ana ligowun.

18 Ngwuk kat maawut vililik ana yelavika
ligowun. God viga ligandi.

19 Wuna njambwi nyan jisas Kraist Godna
nyan ndino maawut vililik ana yelavika ligandi.
Tak Jisasna vat Sailas, Timoti, wun ngwuk kat
mbutinin. Ndi Godna vapmba yetilindi. Ndi kita
maawut yelavika yetilindi.

20 God ndinyangu kat nima sakwat apma vat
yigiyowun wanda nyaangitmba Kraist nin kat
apma vat yindi. Kraist nin kat apma yinda vak
kat vilaa God kat waliganin. Kraistnanamba nin
kat apma vat yiligamin. Min nima nyan min waa
waliganin God kat.

21 God ninagwi ngwuk kat kwutaa Kraistna
mbaapmamba taagndi, liganin. Taagalaa wuna
njivwa agwut waa wandi.

22 God nin kat wandi. Ngwuk wuna nimba ng-
wuk wandi. Walaa ndina waagan nin kat kwindi.
Ngini liga nin kat kwindeya nima sakwat nda kat
tata liga ndina waagan nin kat kwindi. Godna
waagan klana vak kat vilaa nat nda nin kat ana
pagwugiyandi. Kwigiyandi waa yelavitiganin.

23 Nima sakwat kavle vat ngwulamba ligandi.
Korin yivak kat kai wowun. Ngwuk kat ana
woseka waligowun. God wuna maawut viga
ligandi.

24Ngwula njambwinyanat tivak kat kai wowun.
Ngwuk God waa nyaangit kat maawupmba
yelavika tamba kwutaa ligangwuk. Wuna
yelavipvapmba manda kat yetigiyangwuk. Ana
nglaatndi. Ngwutnogwinala Godna njivwa
kwupmak kat wowun. Solat singwangat
kwupmak kat wowun.

2

1 Kupma yelavikowun. Ngwuk kat vivak kat
kai wowun. Ngwut kat yaa vilaa ngwutna
maawupmba liga kavle vak kat kwunakweya
nima vak yelavika ligiyangwuk.

2-3 Nima vak yelavika lingweyan wuna maawut
ngwuk kat ana woviyaguga ligiyowun. Ngwutna
apma vat tingweya vak vilaa woviyaguga livat
wowun. Wuna maawut wupma yelavitaa tak
ngwuk kat pas piliwutwun. Mandit kupi maawut
sikngwangat pas piliwutwun. Ngwuk kat yaa
viweyan mbaak kai waliwun.

4Tak ngwuk kat pas piliwutkwa njimbla ngwuk
kat nima viyalindi, ngwuk kat yelavika liwun.
Maawut nima vak yelavika liga nglaa piliwutwen.
Ngwuk kat piliwukwa pas nima vak yelavika
lingwangat ana piliwutwun. Ngwuk kat nima vak
yelavika liwa vak vingwangat piliwutwun.

>Tat wan nyankavle vat yindi, yinda vat ngwula
mbaapmamba liga nimba kat wan kavle vat yaa
yindi. Wan nyan wunkat ana kavle vat yindi.
Ngwula nat nimba yilinda kavle vat vilaa nima
vat yelavika lindi. Ngi kat tigawan kavle nyan kat
nima vat ay waa ngwuk kat ana waigowun.

NGWULA KITA NYAN YILINDA KAVLE VAK KAT
YELAVIKA LINGWA MAAWUT KWAGALA NGWULA
6 Ngwutna nat nimba wan kavle nyan kat kai
wandi. Kai wanja vak kat wutaa nimamba
yelavika liga kavle vak kat kwagalandi. Tiga
ngiyambak kai wangwa.

7Nat njamba mbambala ndi kat kai waa ke waa.
Yilinda kavle vak kat yelavika lingwa maawut
kwagala ngwula. Ndina maawuk kat kwunak ng-
wula. Wan nyan nima vak yelavika wun ana apma
vapmba alipsiga yetigiyowun waa wandeyanana
nglaatndi. Ngi kat tiga ndina maawuk kat kwunak
ngwula.

8 Ndi kat woviyaguga lilingwa vak simaga ng-
wula ndi kat.

9 Ngwutna yelavik vak vivat tak ngwuk kat pas
piliwukwun. Piliwukwa nyaangit wukiyandi?
E? Ana wukiyandi? @ Waa kat yelavika pas
piliwukwun.

10 Wan nyan kat kavle vak kat yelavika
lingwa  maawut kwagalangweyan  wuno
kwagalagiyowun. Wan nyan wun kat ana kavle
vat yindi. Ngwuk kat mina kavle kat yindi. Ngwuk
aywaa kita vak yetingwangat wan nyan kavle vat
yinda vak kat wuna maawupmba yelavika liwa
vak kwagalagtiyowun. Kwagalawa vak kat vilaa
Kraist woviyaguga ligiyandi.

11 Nin wan maawut kwagalalapman yineyan
Seten nin kat kwulakiyandi. Seten Godna
mbaapma nimba kat aywaa kwulapmat
waligandi. Nin viga liganin.

POL TROASMBA LiGA NiMA VAK YELAVIKA
LINDI

12 Tamba Troas walinja ngepma Kraistna
apma nyaangit mbupmat wuleiwun. Nyaangit
mbukweya yambi njambwi nyan kwunatndi,

mbutiwun. _
13 Wan ngepma wuleilaa nina kita mbaapma

nyan Taitas kat kwaka vilevilaa liwun. Ngi kat
tiga nima vak yelavika liwun. Wan ngepma nimba
katalingwula waa kwagalalaa Masedonia walinja
nima kipmat yiwun.

KRAISTNA MBAAPMAMBA LINAN KAVLE VAK
KAT KWULAKIYANSN

14 God kat sivu agi ngwula. Ndi nin kat apma
vat yilingandi. Kraistna mbaapmamba nin kat
taagala ndi ava kwindi maa kavle vak kat kwu-
latiganin. Ndina apma vat ngepma ngepmamba
yiga mbutinja vak nin kat kwilindi. Apma vatna.

15 Wan apma nyaangit mbutina njimbla apma
njangu veiliga nda vla liganin. God wan njangu
wutaa yelavitigandi. Godna mbaapma nimba
Setena mbaapma nimba wan njangu aywaa
wutigandi.

16 Wan apma nyaangik kat kai waliga nimba
wan nyaangit njangu vla lindi wuka yelavitigandi.
Wan kavle njangu vla liga nyaangit. Simna
njangu vla ligandi waa yelavitigandi. Kraistna
mbaapma wuleiliga nimba wan nyaangit njan-
guvla lindi wuka yelaitigandi. Wan mbutina
vak nima njivwa. Kita nyan ndina avamba ana
alipsiga mbukiyandi.

17 Sanya klavak God waa nyaangit mbutiga
nimba vla ana liganin. Nin kapma vat tiganin. God
nin kat yiga ambuk walindi maa yiga mbutiganin.
Nin savagu vat mina mbutiganin. Nin Kraistna

njivwa kwutiga nimba nin. God nina maawut viga
ligandi.

3

GOD WAA KUPI NYAANGIT MBUTIGA NfMBA
1 Nat nimba kat nina si kwusovak kat pas

piliwutaa Korinmba liga nimba kat agwi ngwula
waa waneyan ana nglaatndi. Nina si kwusovak
kat pas piliwutaa agwi ngwula waa ngwuk kat
waneyan ana nglaatndi. Nat nimba kingi vat pas
kat woviyaguga ligandi. nin kai.

2 God waa vapmba yetingwa vak vilaa nina
maawut woviyaguga liganin. Nat nimba yetingwa
vak vilaa nina si kwusogiyandi. Ngwuk nina si
kwusogiyaa pas vla ligangwuk.

3Ngwuk kat wan apma nyaangit mbutinin maa
Kraist ngwuk kat kwutaa ndina mbaapmamba
taagandi. Wuleingwa vak vilaa nat nimba
walindfi. Polagwi ndina kita njivwa nimbo ndi
Kraistna njivwa kwutigandi waa walindi. Tamba
Moses God waa apma nyaangit kambapmba
piliwutndi, vilaa wutndi. @ Mbambala Godna
waagan ngwutna maawupmba ngwandindi maa
God waa apma nyaangit yelavika kwutaa lingwa
vak vilaa nat nimba God waa nyaangit wukiyandi.

4 Kraist nin kat ava kwindi maa ndina njivwa
kwutiganin. Kwutina njivwa kat God woviyaguga
ligandi. Viliganin.

5 Nina avamba ana ndina njivwa alipsiga
kwukiyanin. Viliganin. God ava kwindi maa
kwutiganin.

6 God wandi maa ndina apma kupi nyaangit
yiga ngepma ngepmamba mbutiganin. Godna



2 Korin 3:7 ix 2 Korin 3:11

waagan ngwutna maawut ngwandindi maa
yeti ngwula waa mbutiganin. Tambana lomba
yetivat yelavitnjeyan ndi yelavikiyandi. Nin
ana alipsika tambana lomba yetigiyanin waa
yelavikiyandi. Nin kavle vapmba yetiliga nimba
nin waa yelavikiyandi. Godna waagan waiga
vapmba yetinjeyan apma vat yetigiyandi.

TAMBANA VATNO KUPI VATNO

7Kavle savle yetina vak kat tambana lo nin kat
visimogwiligandi, viliganin. Wan nyaangit kam-
bapmba piliwutndi. Wan nyaangitna kwondu
God kwiya kwondua. @ Wan nyaangit klalaa
Mosesna mindama ya vla lindangat tiga yigumba
ana vilindi. Mosesna mindama ya vla lilinda vat
ana njimbla njimbla tilindi. Wan vak ngilindi. Ngi
kat tiga wan tambana lo kwinja vat kwonduo liga
vatna. Viliganin.

8 Mbambala Godna waagan nin kat kwiliga vat
nima glei kwondo liga vatna. Wan tambana vak
kat kwulatigandi.

9 Tambana vak kat apma maawut ana kwilindi.
Ndina maawuk kat ana kwunatndi. Mbambala ya
Godna waagan nina maawut kwunaka apma vat
kwiligandi. Mbambalana vatna kwondu tambana
vatna kwondu kat kwulatigandi.

10Wan tambana lo tak kwondu lindi. Mbambala
glei ya vatna kwonduvla ana lindi. Mbambalana

vat kwulatigandi.

11 Tambana lo njimbla njimbla tigiyaa vat ana
ndi. Mbambala ya kupi vat njimbla njimbla
tigiyandi. Ngi kat tiga ndina kwondu kwu-
latigandi.

12 God nin kat apma vat yigiyandi waa yelavitaa
wan nyaangit mbupmak kat nina mbangi wup ana
yiligandi. Vaatapman mbukiyanin.

13 Tamba Moses yila vak vla ana mbutiganin.
Ndi lo klalaa ndina mindama waaviwimba kap-
mandi. Isrel walinja nimba ndina mindama na
yigumba viga lindi. Moses kwiya lona angwa vat
ndino ana yigumba viga lindi.

14 Lona nyaangit wuka yigumba maawut ana
sika lindi. mbambala ndino wupma. Kraist ndi
kat maawut kwigendan wan lona nyaangit wuka
ndina angwa vak kat yelavika ligendi.

15 Mbambala ana kupi maawut klandi. Moses
kwiya lo kat mina vilaa yigumba maawut ana sika
ligandi.

16 Njambwi nyan kat wagalanjeyan ndi kat
kupi maawut kwindi maa apma maawut yelavika
ligiyandi.

17 Tambana lona angwa Kraistna. Godna waa-
gan ndi kat ngilaa ligiyandi. Ndi apma vat
tigiyandi.

18 Mbambala nin njambwi nyana nimba ndina
kwondu kapmba lindi, viga yelavika liganin.
Ndina kwondukita nda ana kapmalaa ligandi.
Njambwi nyan ta kwondu liga vat yelavika ndinai
ta vak vla tiganin. Samat ndi kat yelavika lineyan
ndinai ta vak vla samat tigiyanin. Samat tiga
nimamba ndi kat yelavika lineyan ndinai ta vak
vla nimamba tigiyanin.

4

1 God nin kat wuna nyaangit yiga ambuk waa
awagapma wandi, yiga mbutiganin. Ngi kat

tiga wan njivwa kwutinan nina mbangi ana kilip
mbangi yiligandi.

2 Nin pagwulaa kavle vat kwutinja vak
kwagalanin. Nina maawupmba ana God
waa nyaangit mbutiganin. Ana woseka waga
mbutiganin. Godna nyaangit savagu vapmba
mbutina vak vilaa waigandi. Ndi apma vapmba
Godna nyaangit savagu vapmba mbutina vak
vilaa waigandi. @ Ndi apma vapmba Godna
nyaangit mbutigandi waa waigandi. Apma vat
mbutina vak God viga ligandi.

3 Nat nima sakwat nimba wan mbutina apma
nyaangit wutaa apma maawut ana yelavika
ligandi. Wundi nimba kavle yigiyandi.

4 Wan kipmana njambwi nyan Seten ndi kat
kavle maawut kwindi maa ana yelavika ligandi.
Wan kipmana njambwi nyan Kraist yeta vakvivak
kat ndi kat kai wandi. Krasitna apma nyaangit
mbutina nyaangit wupmak kat ndi kat kai wandi.
Kraist God ta vak vla tigandi.

> Nina si nima yindangat ana ndi Kkat
mbutiganin. Nina njambwi nyan Jisas Kraistna si
nima yindangat ndi kat mbutiganin. Nin mat
nyangu nin. Jisas wandi maa ndina njivwa
kwutiganin. Ngwuk kat kwunapmak ndina
njivwa kwutiganin ngwuk kat.

6 Tamba God kat kipma kwutindan wandi.
Kulun walaa liga vat ngilindi, nya sigiyandi

waa tamba wanddi. Mbambala God nin kat
waligandi. Tambana maawut ngilindi maa apma

kupi maawut klalaa wuna kwonduo liga vat viga
yelavika ligiyangwuk waa waligandi. Wan Godna
vat nin kat yaiga yambi Kraistna.

7 Wan mbutina nyaangit apma tagula
nyaangitna. Nin wan nyaangit mbutiga nimba
apma tagula nimba ana nin. Nin kipmamba
nyanja aw vla liganin. Kwiyatapman Kkavle
yiliganin. Nat nimba nin kat vilaa waigandi.
Mbutinja vak ndina avamba ana mbutigandi. God
ndi ava kwindi maa mbutigandi waa waigandi.

8 Nima sakwat nimba nin kat nima vat yiligandi.
Nin nimamba ana yelavika vaaka liganin wan vak
kat. Ndi kat anda vapmba kwulakiyanin waa
yelavitiganin. God nin kat tamba kwagalandi waa
ana yelavitiganin.

9 Nina maama nimba nima sakwat tigandi.
Godno nino ali nimbo liganin. Nina maama nimba
nin kat kwutaa viyaligandi. Ana nin kat vat-
nyaligandi. Kwo liganin.

10 Nina njambwi nyan Jisas kat vatnyanja vak
vla nin kat wupma njimbla njimbla wan vak
yiligandi. Nin kat vatnyavat tinjeyan ana nima
vak yelavika vaaka ligiyanin. Nina njambwi nyan
Jisas kiyalaa laatnda vak vla kiyalaa laakiyanin.

11 Nin Jisas njivwa kwuka liga nimba kiya vat
tivla linin. Jisas kiyaala laatnda vak vla kiyalaa
laakiyanin.

12 Ngwuk kat tak wan apma nyaangit mbutina
njimbla nin kat vatnyavat tindi. mbutina
nyaangit wutaa yelavitaa kwutaa apma vat kwo
yetiligangwuk. Nin kat kavle vat yindi, ngwuk
apma vat tigangwuk.

13 Tamba la nyan Sam walinja nyaangipmba
piliwutndi. God wun kat kwunatndi. Viga
ligowun. Ngi kat tiga nat nimba kat mbukiyowun
waa piliwutndi. Ndinai yelavika liga vat wunai

yelavika liga vak vla ligandi. God nin kat kwu-
nakiyandi. Viga ligowun. Ngi kat tiga nat nimba
kat mbutuwa vak kat ana vaatigowun.

14 Tak God wandi maa nina njambwi nyan Jisas
kiyalaa liga laatndi. God Jisas kat waa vak vla nin
kat God wandi maa kiyalaa laakiyanin. Laatnin
maa Jisas ninagwi ngwuk kat kwutaa God tiga
kava nin kat kalilaa God kat simogwi kiyandi.
Simogwiga wuna yakwa nimba ndi waa Jisas God
kat waigandi.

15 God yiliga wan apma vat ngwuk kat kwunap-
mak yiligandi. Ndi awagapma nin kat nimamba
kwunatigandi. Nin kat kwunatinda vak kat vilaa
nin God kat sivu kiliganin. Nat nima sakwat nimba
ndino vindi. God ndi apma vat yindi. Ndi apma
nyana waa waigandi.

16 Wan yaiga njimbla kat yelavika njivwa
nimamba kwutiganin. Nin kat nima vat yilindi
maa nina mbangi ava lapman tilinja vak vla tinin.
Nina maawut wupma kai. God nina maawut kat
njimbla njimbla kwunatindi maa nina maawut
nimamba yelavika wan njivwa kwutiganin.

17 Mbambala nin kat nima vat yiligandi. Wan
yilinja vat njimbla njimbla ana ligiyandi. Nin
yelavitiganin. Ngini apma vatklalaa tigiyanin waa
yelavitiganin. Ngini klaneya apma vat mbambala
nin kat yilinja kavle vak kat kwulatigandi.

18 Mbambala kipmamba liga nda kat mina
nimamba yelavika liganin. Kipmamba liga nda
njimbla njimbla ana liligivandi. Ngililgiyandi.
Nyinangwupmba liga nda njimbla njimbla
liligiyandi. Ana ngiligiyandi.

S

INin kiyaneyan nina mbangi kat nimamba ana
yelavika ligiyanin. Kyinangwut wokenin maa God
nin kat mandit kupi mbangi kwigiyandi. Wan
kupi mbangi njimbla njimbla tigiyandi. Kipmana
mbangi ana njimbla njimbla tigiyandi.

2 Kipmana mbangimba lina njimbla nima sak-
wat kavle vat ini kat yaligandi. Ngi kat tigawan
nyinangwutna kupi mbangi klavak kat nimamba
woviyaguga liganin.

3 Nyinangwut wokela kwo wundumbuvla ana
yetigiyanin. Kupi mbangi ilalaa yetigiyanin.

4 Mbambala kipmamba lina njimbla kavle vat
nin kat yaligandi nin kat kavle yivak kat. Ngi
kat tiga nimamba yelavika yetiliganin. Kwo
kiyavak kat kai wanin wan kavle vak kwagalalaa.
Nyinangwut wokelaa apma kupi mbangi klavat
kiyavak kat woviyaguga liganin. Wan yaiga
njimbla mbambala yetilina kavle mbangi ngilindi
maa njimbla njimbla apma vapmba yetigiyaa
mbangi klaiganin.

5> Wan apma vat kklangat God tak nin kat kwu-
natndi. Nin kat kwunataa ndina waagan nina lak
kwindi. Kwindi maa vilaa yelavitiganin. Nin kat
tak kwinda nda tamba kwindi. Ngini kwindeya
nda kwigiyandi waa yelavitiganin.

6 Mbambala kingi kipmamba lina njimbla wan
kavle vat yalindan ana nimamba yelavika liganin.
Kan kipma njimbla njimbla tineya kava ana ndi.
Kan kipma kwagalalaa nin njambwi nyanonana
yetigiyanin.

7Kingi kipman nda minimba vilina nda kat ana
yelavika liganin. Nyingawupmba wokela klaneya

apma nda kat mina nimamba maawut yelavika
liganin.

8 Kingi kipmamba livak kat nimamba
woviyaguga ana liganin. Kan kipma kwagalalaa
nyinangwut wokelaa njambwi nyanonan
tivakkat woviyaguga liganin njambwi nyanonana
tvak kat woviyaguga liganin. Ngi kat tigakavle vat
yandeyan nin ana nimamba yelavika ligiyanin.

9 Ngivak kat tiga njambwi nyana njivwa
nimamba kwutiganin. Apma vat kwutindeyan
njambwi nyan nin kat apma vat kwutignagwuk
waa waigandi. Kipma kwagalalaa nyinangwut
wokenin maa wunai waa njivwa tamba apma
vat kwutingwuk waa waigandi. Wan wandeya
tamba apma vat kwutingwuk waa waigandi. Wan
wandeya vak wupmat kwutiganin.

10 Ngini nin aywaa laatnin maa Kraist ninai
kwuta njivwa kat aywaa siga naguga vigiyandi.
Apma njivwa kwutaa nimba apma nda klaigandi.
Kavle njivwakwuta nimba kavle wenga klaigandi.

11 Nin viga liganin. Ngini njambwi nyan
ndinyangu aywaa kwutinja njivwa Kkat siga
naguga vigiyandi. Ngi kat tiga ndi kat wan apma
nyaangit mbutiganin. Kupi maawut sitnjangat
mbutiganin. Wan njivwa yigumba kwunaka
kwutina vak God viga ligandi. Ngwutna maawut
Godna maawut vla ligandi ninai kwutiga njivwa
kat? E? Kai?

12 Nina si kwusovak kat ana wan pas ng-
wuk kat piliwutigowun. Pol nin kat apma vat
yindi. Nin kat wan apma nyaangit apma vapmba
mbutindi waa nat nimba kat wangwangat wan
pas piliwutigowun. Wupma awamba wun kat kai

waliga nimba kat. Wan wun kat kai waliga nimba
ndi ndinyanguna nyaangit wuka ligandi. Godna
nyaangit ana wuka ligandi.

13 Wun kat kai waliga nimba ndi Pol tungweng-
wana yilinda waa waligandi. Wun kat walinja
vak ana yelavitigowun. Wun Godna njivwa
kwutigowun. Ngwuk wunkat waligangwuk. Pol
ana tungwengwan yiligandi waa waligangwuk.
Ngiyambak wangwa. Ngwuk kat kwunapmak
Godna njivwa kwutigowun.

14 Kraist ndinyangu kat aywaa nimamba
yelavika ligandi. Ngi kat tiga wan apma nyangit
ndi kat mbutiganin. Kraist ndinyangu nin kat
tiga kiyandi. Ndinyangu nin kiyaenan wovuna.
Ndi wan vak kat kai walaa nin kat tiga kiyandi.
Wupma yelavika ligowun.

15 Ndinai kwunata kwo liga nimba nin ninai
yelavitna maawupmba ana yetigiyanin. Nin
kat tiga kiyalaa laatna nyana maawupmba
yetigiyanin.

SIGA NAGUNEYA VAT

16 Kipmana nimba nat nimba kat vilaa siga
nagulinja vak vla ana siga nagugiyanin. Nin kupi
maawut tamba klanin. Tak Kraist yandi maa
kipmana nimba Kraist kat siga nagulinja vak vla
siga nagulinin. Ndinai kwunata kwo liga nimba
nin ninai yelavitna maawupmba ana yetigiyanin.
Nin kat tiga kiyalaa laatna nyana maawupmba
yetigiyanin.

17 Kipmana nimba nat nimba kat vilaa siga
nagulinja vak vla ana siga nagugiyanin. Nin kupi
maawut tamba klanin. Tak Kraist yandi maa

kipmana nimba Kraist kat siga nagulinja vak vla
siga nagulinin. Mbambala wupma kai. Mbambala
ndina angwa vak viga liganin.

18 Kita nyan Kraistna yelangi wuleindeyan ndi
mandit kupi nyanat tigiyandi. Yetinda kavle
maawut ngiligiyandi.  Mandit kupi maawut
sikiyandi.

19 Wan kupi maawut God kwiligandi. Tak nin
Godna maama nimba vla linin. Mbambala Jisas

Kraist nin kat kwunatndi maa ndina ava nimba
tinjangat ndi kat wuna nyaangit yiga ambuk waa

God wandi nin kat.

20 Wupma yiga kan nyaangit mbutiganin. God
wandi maa Kraist yandi. Godna ava nimba
tingwangat ngwuk kat kwunapmat yandi. Godna
ava nimba tingwangat ngwuk kat kwunapmat
yandi. Ngwula kavle vak kat tiga ngwuk kat ana
sigiyandi waa mbutiganin nat nimba kat. Ndi kat
mbutina vatna njivwa God nin kat kwindi.

21 Nin Kraistna wugin nimba vla liga wan
nyaangit yiga mbutiganin nat nimba kat. God waa
nyaangit ngwuk kat mbutiganin. Kraistna wugin
nimba vla liga ngwuk kat butiganin. Kraistna
ava nimba ali ngwula waa ngwuk kat mbutiganin.

God nina kavle vat kwutaa Kraistnanamba taa-
gandi. Ndinai yila kavle vat ana lindi ndina

mbangimba. Kraistna mbaapma wuleinin maa
God Kraistna apma vat ninamba taagandi.

6

APOSEL NDINA NJIVWA KWUTINDI MAA KAVLE
VAT NDI KAT YALINDY

1 Nin Godnonala njivwa kwuka liga ngwuk kat
mbutiganin. God ngwuk kat awagapma kwu-
natigandi. Kwunatinda vak kat ke kai waga kwaga
ngwula.

2 Tamba God ndinyangu kat wandi maa wan
wanda nyaangit piliwutndi.

Wan apma vat yiweya njimbla wun kat wa-

galangwa

vat wutwun. Ndinyangu kat kwunakngweya

njimbla

ngwuk kat kwunakwun waa tamba God wandi

maa piliwutndi. Ngwuk wan nyaangit awuk
ngwula. God kwiliga apma nyaangit klavat
wangweyan mbambala agla ngwula. God
ndinyangu kat kwunatiga apma vat Kklavat
wangweyan mbambala agla ngwula.

3 Nin kat yetilina vak kat vilaa ndi kavle
nimba ndi waa mbaa walandi waa yelavitiganin.
Wupma wanjeyan Godna mbaapma wuleivak kat
kai waigandi.

4 Ngi kat tiga apma vat mina yetiliganin. Godna
njivwa apma vat kwutigandi waa wambandi
walaa apma vat mina yetiliganin. Nin kat kavle
vat nima vat yandeyan ana nimamba vaaka
yelavitiganin. Nin tagula maawutno liganin. Tag-
ula maawutno lina vak kat vilaa ndi Godna njivwa
kwutiga nimba ndi waa waigandi.

5> Nin kat viyaga kalabusmba taagalindi. Waala
mbak kat kitinja vla nin kat kitindi. Nin nima
sakwat njivwa kwuka aa sindu kwaga ana nao
kilinin.

6 Apma maawut mina yelavika Godna njivwa
kwutiganin. God waa nyaangit wuka viga



2 Korin 6:7 Xix 2 Korin 6:11

liganin. Nina maawut tagula maawutno liganin.
Nat nimba kat nima vat yelavika ndi Kkat
kwunatiganin. Godna waagan waiga vapmba
wan njivwa kwutiganin.

7God waa apma nyaangit mbutiganin. God nin
kat ava kwiligandi. Nin apma vat yetiga liga wan
kavle vak kat kwulatiganin. Apma vat yetilina
vak yaagi ndan ambuge ndan naangi vio waagit
kwutaa linja vak vla liganin. Wan yetilina apma
vat kat vilaa ndi Godna njivwa kwutiga nimbandi
waa waigandi.

8 Nat nimba nina si wuka kwusoligandi. Nat
nimba nina si wutaa viyesanda ligandi. Nat nimba
nin kat vilaa ndi apma nimba ndi waligandi. Nat
nimba nin kat vilaa ndi woseka waligandi waa
waligandi. Nin woseka ana waliganin.

9 Kan kipmana njambwi nimba nina mindama
ana viga ligandi. Ngepma ngepmamba liga
Kraistna mbaapma liga nimba nina mbangi nina
mindama viga ligandi. Nin kat kai waliga nimba
nin kat njimbla njimbla yalaa viyaligandi. Ana nin
kat vatnyaligandi. Nin kwo liganin. Nin kiya mina
linin.

10 Nat nimba nin kat nima vat yilindi maa nin
nima vat yelavika God nin kat kwunatiga vak kat
yelavitaa nin kan kipmana nima sakwat kwanda
kwanda nda ninamba ana ligandi. Nyinangwutna
nda nima sakwat kwutaa liga nat nimba kat yiga
kwiliganin.

11 Korinmba liga nina mbaapma nimba awuk
ngwula. Ngwuk kat nima vak yelavika liga ngwuk
kat ana wan nyaangit pagwuka mbutinin. Nina
maawupmba liga vat aywaa ngwuk kat kapmba

mbutinin. . .
12 Ngwuk kat ana kai wanin. Ngwuk nin kat kai

waligangwuk.

13 Ngwuk kat mbutiwa vak wuna nyaangu
kat mbutiwa vla mbutigowun.  Ngwuk Kkat
woviyaguga liganin. Nin kat woviyaguga ali
ngwula. Nin kat kai ke wangweya.

GOD KAT KAI WALIGA NIMBA KAT KWAGALA
NGWULA

14 Ngwuk God kat kai waliga nimba
ndinogwinala kita vat njivwa ke kwuka. Wan
vat ana nglaatndi. Kavle vatno apma vatno
kita njivwamba liga ana njivwa kwukiyandi.
Kraistna mbaapma nyan nya vla siligandi. Setena
mbaapma nyan kulun wlaliga nda vla ligandi.
Ana alipsiga kita vat tiga njivwa kwukiyambit.

15 Kraistno Seteno kitamaawupmba ana
yelavika yetiligambit. Godna mbaapmamba liga
nimbo Setena mbaapmamba liga nimba ndino
wupma ligandi. Kita maawupmba ana yelavika
yetiligandi.

16 Godna nimba mimba kwutnja waagan kaik
kat ana kwunakiyandi. Ana nglaatndi. Nin Godna
mbaapmamba liga nimba God vla liganin. Nina
maawupmba yetiligandi. Tak God wandi maa
wanda nyaangit piliwutndi.

Ndi wuna ngay vla ligiyandi. Ndina
maawupmba

yetigiyowun. Wun ndina njambwi nyanat
tigiyowun.

Ndi wuna nyanguat tigiyandi waa wandi God
waa tamba piliwutndi.

1718 God nina maawupmba yetilindan ndina
tamba wanda nat nyaangit awuk njwula. Wan
kavle nimba liga kava kwagala mandit kava ay
ngwula. Kavle vak kat kai wangweyan ngwuk
kat ana kai waigowun. Ngwutna nyaek vla
ligiyowun. Ngwuk wunanondanyan tagwanyan
vla ligiyangwuk waa wandi njambwi nyan. God
waa tamba piliwutndi.

1 God tamba wanda nyaangit kwo ana wandi.
Nin kat wutnangat wandi. Wuna mbaapmamba
liga nimba, nina mbangi kat kavle yiliga nda, nina
maawuk kat kavle yiliga nda kai waa kwagala ng-
wula. God nin kat apma vat mina yiga yetinangat
wandi. Ngi kat tiga apma vat mina yiga yeti ng-
wula.

KORIN APMA KUPI MAAWUT YELAVITNDI
MAA POL NDI KAT SOLAT S1GA LINDf

2 Ngwuk nin kat maawupmba yelavika
woviyaguga ali ngwula. Nin ngwula kita nyana
yelavik vak ana kavle yilinin. Ngwutna kita nyan
kat ana kavle vat yilinin.

3 Ngwula kita nyana nda ana sikwutinin. Nin
kat kavle vat yingwuk nin kat kavle vak yivak
kat yelavitigangwuk waa ana waligowun. Tak
ngwuk kat tamba mbukwun. Ak mbambala
kingiyan. Ngwuk kat maawupmba woviyaguga
luwa vapmba wowun. Ngwulai liga kava kita
vat yetiga kiyaweyan wovuna. Ngwuk apma
vat yetiligowun. Viga ligowun. Wan apma vat
yetingwa vak kat ana kwagalagiyangwuk. Viga
ligowun.

4 Ngi kat tiga nat nimba kat mbutigowun.
Ndi Korinmba liga nimba apma vat tigandi waa
mbutigowun. Wun kat kavle vat ya njimbla ng-
wuk kat yetilingwa vak kat yelavika nimamba
apma vat yelavika ninamba solat siligowun.

> Tamba Masadonia walinja nima kipma yanin
maa wan vat yila nimba nin kat yalindi. Nat
nimba nin kat waleavat yalindi. Nin maawupmba
yelavika vaaka linin.

6 Wan njimbla God nina maawut kwunaka

kwondu kwilindi. Kan Godna vatna. Taitas kat
God wandi maa ninai la kava yandi. Yalaa nina

maawut kwunatndi.
7Taitas yandi maa vilaa nina maawut apma vat

tindi. Ndi yalaa yetingwa vak nin kat mbutindi.
Korinmba liga nimba min kat vivat waligandi.
Korinmba liga nimba kavle vat yilingja vak kat aki
walaa nima vat yelavitndi. Ndi kat kai wama vak
wuka ligandi waa wandi Taitas wun kat. Ndinai
waa myaangit wutaa solat siliwun.

8 Tak ngwuk kat piliwutaa kwiwa pas vilaa nima
vat yelavika lingwuk. Wovun piliwukwun. Manda
kat piliwukwun waa ana yelavitigowun. Wan pas
piliwutaa kwilaa samat nima vat yelavika liwun.
Nima vak yelavika lingwa vak wutaa samat nima
vat yelavika liwun. Nima vak yelavika lingwa vat
wan vat ana njimbla njimbla tilindi.

9 Mbambala ana nima vat yelavika ligowun.
Mbambala solat siligowun. Nima vat yelavika
lingwa vat vilaa ana solat siligowun. Nima vat
yelavika liga apma kupi maawut sikngwa vat vilaa
nimamba solat siligowun. Nima vak yelavika
lingwa vat God vilaa apma kapi maawut kwindi

ngwuk kat. Wan tak piliwutaa kwiwa pas ngwuk
kat ana kavle vat yindi. Ngwuk kat kwunandi.

10Kit nyan kavle vat kat nima maawut yelavika
liga apma kupi maawut sitndeyan wan nima
maawut yelavika linfda vat wan kavle vat ana
ndi. Apma vatna. God kwiya vatna. Kita nyan
kipmana nda kat mina nima vat maawut yelavika
nyan kipmana nda kat mina nima vat maawut
yelavika lindeyan wan apma vat ana ndi. Kavle
vatna. Wan nyan kavle yigiyandi.

11 Ngwutno wungivat. God ngwuk kat nima
vak kwindi maa ngwuk nima maawut yelavika
liga kavle vak kwagalalaa apma vat yetingwuk.
Wan kavle vat kwiyatapman kwagalangwuk. Nin
kavle vat yilinin waa walingwuk. Wan kavle vak
kat kai wangwuk. God kavle vak yilina vak kat
silandi waa vaka lingwuk. Nima njivwa kwuka
wanvak yaagingwuk. Kavle vatyila nimba ndi kat
kai wangwuk. Wan kavle vat yingwa vat aywaa
kwunakngwuk, ngilindi.

12 Tak ngwuk kat piliwutaa kwiwa pas kavle
vat kwutaa nyan kat kwunapmak ana kwiwun.
Nat nyan kavle vat ya nyan ndi kat kwunapmak
ana kwiwun. Ngwuk aywaa ngwuk kat yelavitaa
kwiwun. Ngwuk kat yelavika liwa vat simogwivat
kwiwun. Ngwuk kat yelavika liwa vat God viga
ligandi.

13 Ngwuk kat kai wawa nyaangit wukngwa vat
wutaa solat silinin. Taitas ngwutnai liga kavat
yindi maa ndina maawuk kat kwunakngwuk. Nin
kat yalaa solat silinda vak vilaa nin nimamba ng-

wuk kat solat silinin. _
14 Tak Taitas kat wowun. Korinmba liga nimba

ndi apma vat yetiligandi waa wowun. Ngwuk
kat vilaa wawa vat vindi. Ngi kat tiga wawa vak
wuna mbangi ana wup yindi. Ndi kat ana woseka
wowun. Ngwutnagwi ngwuk kat ana woseka
waligowun.

15 Taitas ngwuk kat yilaa kavle vak kat kai
wangwa vak kat viga ndi kat vaaka liga yagwa
wangwa vak kat wutaa ngwuk kat ndina maawut
woviyaguga ligandi. Wunai waa nyaangit wutaa
yetingwa vak kat vilaa woviyaguga ligandi ngwuk

kat.
16 Yetingweya vak apma vat mina

yetigiyangwuk waa yelavitigowun. Ngi kat tiga
solat siligowun.

8

GODNA MBAAPMAMBA TA NIMBA AWAT
SOWAT KWUNATINJA VAT

1 Masedoniamba liga Godna mbapmamba liga
nimba God ndi kat wandi maa apma njivwa
kwutigandi. Apma vat kwutinja njivwa kat wuk-
nagwangat ngwuk kat wowun.

2 Nat nimba ndi kat nima sakwat kavle vat
yilindi mala ndina nima sakwat kwanda kwanda

ngili mina lindi. Wan vyilinja kavle vak kat
nimamba ana yelavititindi. Ndi apma vatna waa
nimamba solat siga lindi. Ndi nat nimba kat
yelavika liga ndina sanya nima sakwat ndi kat
kwilindi. Ndi waavi namwiya nimbandi.

3 Ndi ndina maawupmba yelavitaa kwilindi.
Ndina sanya la sakwak kat kwulaka kwilindi.

4 Nino kitamba kwigiyanin waa nin Kkat
nimamba wagalalindi. Judiamba liga Godna

mbaapmamba liga nimba kat kwivak Kkat
nimamba wagalalindi.

5Tatnin yelavitnin. Ndi Godna mbaapma nimba
kat apma sakwat kwigiyandi waa yelavitnin.

Yelavitina sakwak kat kwulaka kwilindi. Ndi tat
wandi. Nina mbangi ava aywaa njambwi nyan

kat kwigiyanin waa wandi. Walaa God wandi maa
nima sakwat sanya kwilindi.

6 Ngi kat tiga Taitas kat wanin. Korin ay mila
wanin. Tat ngwuk kat yindi maa nat sanya
yisoga taagalingwuk. Nat njimbla yindeyan wan
njivwa nat nimba kat kwunakngweya njivwa
ngiligiyangwuk. Ngi kat tiga Taitas kat ay wanin.
yindi.

7 Ngwuk apma vapmba yetiliga nimba ng-
wuk. God waa nyaangit nimamba maawupmba
yelavika kwutaa ligangwuk. God waa nyaangit
apma vat nat nimba kat mbutigangwuk. Apma
nambuo ligangwuk. Nat nimba kat kwunapmak
waligangwuk. Nin kat nimamba woviyaguga
ligangwuk. Nin woviyaguga liganin nat apma
njivwa kwukngwangat tak wana njivwa.

8 Wan ngwuk kat waliwa nyaangipmba
yetilapman yingweyan wun ngini ngwuk kat
nyaangit kai. Nat ngepmamba liga Godna
mbaapma nimba nat nimba kat nima vat yelavila
sanya kwiligandi ndi kat kwunapmak. Wuka
vingwangat wowun. Ngwuk waligangwuk. Nat
nimba kat nima vat yelavika liganin waligangwuk.
Wutwun. Wata vigiyowun ngwukkat. Ngwuk
woseka waligangwuk?

9Nina njambwi nyan Jisas Kraist yeta vat tamba
wuka viga ligangwuk. Ndina ngepma ndina

apma nda kwagalalaa ngwuk kat kwunapmak
yandi. Yalaa ngwuk kat njimbla njimbla apma vat
yetingweya vat kwindi. Ndi apma vat ndinamba
klangwuk.

10 Yelavika liwa vat kupma ligandi. Angwi
naambi nat nimba kat kwunapmak nat kuvuk
sanya yisoga taagangwuk. Wan kwutingwa
njivwa ngiligiyangwuk waa ngwuk kat yelavika
ligowun. Wan sangya kwilinja njivwa kat ngwut
tata liga nimba ngwuk. Nin ndi kat sanya
kwigiyanin waa tat ndi kat wangwuk. Nat nimba
wangwa vat wutaa ngwutna kwupmba yalaa
wandi.

11 Wan njivwa kat ngwuk ngiligiyangwuk. Tat
ndi kat kwigiyanin wangwuk. Mbambala ndi
kat wangwa vapmba agwi ngwula. Mbambala
ngwula sanya la sakwapmba sanya klalaa ndi kat
agwi. Ke kwundi vak mina ndi kat waliga.

12 Sanya kwivak kat woviyaguga ligowun waa
maawupmba yelavitndyan God kwineya nda kat
vilaa waigandi. Ndi apma vat kwiligandi waa
waigandi. Nin nima sakwat sanya kai nat ku-
vut sanya ndi kat kwineya vak kat god vilaa
waigandi. Ndi apma vat kwiligandi waa waigandi.
Kwineyan sanyana sakwak kat God ana viga
ligandi. Nina maawuk kat mina viga ligandi God.

13 Wun kai wowun ngwula kapma nima njivwa
kwuka sanya kwivak kat. Nat sanyo liga nimba
ndino kwigiyandi kita vat.

14 Awat sowat kwiga ngwuk kwunakiyangwuk.
Mbambala ngwuk nima sakwat sanyo ligangwuk.
Ngi kat tiga nat sanya kwo nimba kat kwigiyang-
wuk. Ngini ngwut sanya lapman tingweyan

awat ngwuk kat kwigiyandi. Wungi vapmba
yetingweyan Godna mbaapmamba liga kita nyan
sanya lapman nyan ana ligiyandi.

15 Tamba Juda “mana” walinja nao siga nan-
galinja vak kat piliwutndi. Nima sakwat “mana”
siga nangala nyan kita kavamba kwo la “mana”
kwo ana lindi. Kuvut mina siga nangala nimba
ndi ana wundi kat tilindi. Waa tamba piliwutndi.
Wan vapmba yetinjan ndi aywaa kita sakwapmba
mina kilindi.

POL WANDI MAA NAT NIMBA KORIN YINDI

16 Wan sanya kwilingwa njivwangini
ngiligivangwuk wa yelavika liwa vat Taitas ndino
wupma yelavika ligandi. yelavika linda vak kat
vilaa God kat sivu kiligowun.

17 Taitas kat Korin ay wowun maa ndi yindi.
Walapman tiwun maa ndi avla woviyagulaa yivat
yelavika lindi. Wunai waa nyaangipmba ana ng-
wuk kat yindi. Ndi avla yelavitaa yindi.

18 Nina mbaapmamba la nat kita nyanonala
wowun maa mbik kita vat yimbik. Wan nyan
God waa nyaangit yiga nat nimba kat mbutiga
nyana. Godna mbaapmamba liga nima sakwat
nimba ndina mbangi ndina mindama ndi kat viga
liganin.

19 Tat Godna mbaapmamba la nimba wandi
maa ninogwinala kwinja sanya Jerusalemat kali-
vat wan nyan yindi. Awat sowat kwunapmat
kwilina vak kat vilaa ndi nina njambwi nyana si
kwutaa kwusogiyandi.

20 Wan sanya kapma kalivak kat kai wowun.
Ngi kat tiga wan nyan kat wandi. Kapma kali-



2 Korin 8:21 XXviii 2 Korin 8:24

weyan ndi Pol wan sanya sikwutndi waa anagandi
wun kat waigaa.

21 Wun kai waligowun nat nimba wupma
yelavipmak kat. Ana sikwutigowun. Wun kat
njambwi nyan viga ligandi.

22 Nina mbaapmamba la nat kita nyan kat
wowun maa mbiligiwnala ngwutnai liga kavat
yindi. Ndi ninagwinala liga nima sakwat apma
njivwa kwutindi. Wan kwutndeya njivwa
nimamba kwutigiyandi waa yelavitigandi wan
nyan.

23 Ngwula nat nimba Taitas kat vilaa ndi kanda
wandi mala yandi waa wanjeyan ndi kat awamba.
Nin kat kwunapmak Pol kwutinda njivwa Taitas
ndinogwinala kita vat tiga kwutindi waa awamba.
Taitasonala yanina mbaapma nimba kat vilaa ng-
wula nat nimba kanda wandi maa yandi waa
wanjeyan ndi kat awamba. Ndi Godna mbaapma
nimba waa nyaangit kiyaliga nimba ndi. Kraist
yetilinja vak kat vilaa yelavitigandi. Ndi apma
vat yetiliga nimba ndi waa yelavitigandi waa

awamba.
24 Nat nimba kat nima vat ngwula maawupmba

yelavika lingwa vat ay wawa nimba kat visimogwi
ngwula. Nima sakwat sanya kwingweyan
Godna mbaapma nimba ngwuk kat waigandi.
Korinmba liga nimba ndi nat nimba Kkat
waigandi. Korinmba liga nimba ndi nat nimba
kat kwunapmak kat nima vat miwa yiga yelavika
ligandi waa waigandi. Ngepma ngepmamba liga
Godna mbaapmamba liga nimba ndino wupma
waigandi. Tak wanin. Korinmba liga nimba nima
sakwat sanya kwigiyandi wanin. Wana vapmba

ndi kat agwingwula.

9

1 Godna mbaapma nimba kat kwunatinja
vak ngwuk kat nima sakwat nyaangit ana
piliwukiyowun.

2Ngwuk ndi kat kwunapmak tamba wangwuk.
Masedoniamba liga nina kita mbaapma nimba
kat tamba wowun. Korinmba liga nimba angwi
naambi Godna nimba kat kwunapmak walindi
waa ndi kat wowun. Wan wawa nyaangit wutaa
ndino sanya kwivat wandi.

3Wungi kat tiga nina mbaapma nimba kat ay ng-
wula wowun maa ngwutnai liga kavat yindi. Wu-
nai waa nyaangipmba sanya yisoga taagangwan-
gat mbupmat yindi. Sanya yisoga taagalapman
yingweyanwan Korin kwigiyandi waa mbukwa
nyaangit kavle yiga kwo valat tigiyandi.

4 Ngwuk kat wvivat yiweya njimbla
Masedoniamba liga nimba wunogwinala
anagandi yigiyaa. Ndi kat tamba wowun.
Korinmba liga nimba sanya kwigiyandi waa
wowun.

5> Wungi vak kat nima vat yelavika nina
mbaapma nimba kat ay ngwula wowun mala
ngwuk kat yindi. Ndi tat yindi maa Godna nimba
kat kwingweya sanya yisoga taagagiyangwuk.
Tat ngwula maawupmba kwigiyanin waa
wangwuk. Ngwuk kat yalaa wan wangwa sanya
kat kwaka vivak kat kai wowun. Ngwuk tat
yisoga taaga ngwula. Ngwuk kat yawun maa kwo
kwigiyangwuk.

6 Nyaangit kita ngwuk kat mbupmat yigowun.
Kita nyan ambugapmba kandi nda tuvak Kkat
ndina mbangi vali yindeyan kiginda lapman
tigiyandi. Ndi wan nyan ambugapmba kandi nda
tuvak kat ndina mbangi vali yindeyan kiginda
lapman tigiyandi. Ndi wan nyan ambugapmba
kandi nda tuvak kat ndina mbangi wiyo waavi
taagandeyan wan nyan nima sakwat kigindo
ligiyandi.

7-8 Nat nimba kat kwunapmak kwilingwa vat
ambugapmba kiginda tulinja vat vla ligandi.
Nat nimba kat kwivak kat ngwula mbangi
vali yindeyan kwingweya vak kat God ana
woviyaguga ligiyandi. Ngwuk kandi nda nima
sakwat tuliga nyan vla ligiyangwuk. Apma nimba
ngwuk. Ngwuk kita kita ngwulai yelavikiyaa
kwingweya kwanda kwanda nimba kat kwivak
kat ngwuk nima vat wana yelavikngweya. God
ngwuk kat nima sakwat nda alipsiga kwigiyandi.
God ngwuk kat viga lindan kwanda kwanda
lapman ana ligiyangwuk. Nat nimba Kkat
kwingweya kwanda kwanda God ngwuk Kkat
kwigiyandi.

9 Tamba God waa nyaangit piliwutndi.

Kwa?da kwanda lapman nimba kat God apma
va
kwiligandi. Kwilinda vat ana ngiligiyandi

waa tamba piliwutndi.

10 God ndinyangu kat kiginda nat kandi nda
kwiligandi. Ngwut nat nimba kat kwunapmak
kwingweya vat God wandi maa wan vat nima
yigiyandi. Ngi kat tiga nima sakwat nimba kwu-
nakiyangwuk.

11 God ngwuk kat apma maawut kwindi maa
waavi namwiya nimba tigiyangwuk. Waavi
namwiya nimba tingwa vat vilaa God kat sivu
kigiyanin.

12 Nat nimba kat kwunapmat kwingweyan
apma vat vililik tigiyambit. Godna mbaapma
nimba ana kwanda kwanda lapman tigiyandi.
Wan vak kita vatna. Nat vat kingiyan. Ngwut-
namba klalaa God kat sivu kigiyandi.

13 Ngwutnamba klalaa Godna si kwutaa kwu-
sogiyandi. Ndi waigandi. Nin kat kwiya nimba
Kraist waa apma nyaangit wutaa ninagwio nat
nimba kat kwunapmat kwiligandi. God ndi kat
apma maawut kwindi waa waigandi.

14 God ngwuk kat waavi namwiya nimba
lingwa vak kat vilaa ngwuk kat tiga God Kkat
wagalagiyandi. Ngwuk kat woviyaguga liga God
kat wagalagiyandi.

15 God apma vat yiga ndi nin kat kwindi. Ngi kat
tiga God kat sivu liliganin.

10

APOSEL KAT KAI WANJA VAK KAT POL KAI
WAND1

1 Wan maawupmba yelavitingwas kavle vat
kwagala ngwula waa wagalaligowun. Nina
njambwi nyan Kraist ndina mbaapmamba la
nimba kat ana nima vatyilindi. Ndi kat yilinda vak
vla ngwuk kat ngi vat wowun. Ngi kat tiga wan
kavle vak kwagala ngwula waa wagalaligowun.
Tak ngwutnaila kavamba liga ngwuk kat nima vat
ana yiliwun. Mbambala sivla kavamba liga wan

piliwukwa pasmba nima vat yigiyowun ngwuk

kat.
2 Ngwutnai liga kava yalaa wan ngwutnai liga

kavle vat vilaa ngwuk kat nima vat yigiyowun.
Wan kavle vat vilaa ngwuk kat nima vat yigiy-
owun. Wan kavle vak kwagalangweyan ana
ngwuk kat nima vat yigiyowun. Ngwutna nat
nimba wun kat ndi Pol kipmana vapmba njivwa
kwutigandi waa waligandi. Wan nyaangit waliga
nimba ndi kat nima vapmba alipsiga yigiyowun.

3 Nin kipmamba yetiliganin. Godna njivwa
kwutinan kipmana vapmba ana kwutiganin.

4 Nin kipmana vapmba Godna njivwa ana
kwutiganin. God kwiya avamba kavle vak kat
waleaga kwulatiganin. Kavle nyaangik kat kai
wanin maa kwo valat tigiyandi.

> Maawupmba yelavitinja kavle vak Kkat
kwulatiganin. God waa vak kat kai waliga
kipmamba liga njambwi nimba maawupmba
yelavitinja kavle vak kat kai walaa kwulatiganin.
Kipmamba liga nimbana maawuk kat kai
wanin. Kraistna maawupmba tiga vat kwutaa
katsoliganin. Nat vat, kipmamba liga nimbana vat
ndina vatna kwupmba tigandi.

6 Korinmba liga nimba wunai waigaa nyaangit
wukngwuk maa ngwula nat nimba wun kat kai
wanjeyan ndi kat kwunapmat nima vat ngwuk kat
yigiyowun.

7Wun kat kai waliga nimba ndina maawut ana
viligangwuk. Kwundimba walinja vat mina wuti-
gangwuk. Ndi waligandi. Nin Kraistna nimba nin
waa waligandi. Ndi Kraistna mbaapmamba liga
nimba anagandi. Kraist ndina kwo kwundi ana

wutigandi. Ndina maawupmba yelavika linja vat
ndi viga ligandi Kraist. Ngwuk wun kat kai waliga
nimba yelavik ngwula. Nin Kraistna njivwa
kwutiga nimba nin waa waligangwuk. Wuno wun
Kraistna njivwa kwutiga nyan wun.

8 Kraist wun kat wuna njivwa kwutiga nima
nyanat tigiyamin waa wanda vak ngwuk Kkat
mbukweyan wovuna. Ngwuk kat nima nyanat
tiwa vak kat mbupmak kat wuna mbangi ana
wup yigandi. Wan njambwi nyananamba klawa
njivwa ngwuk kat kwunapmak kat klawun.

9 Ngwuk kwiwa pas vilaa vaatnangat kwindi
waa wana yelavitingweya. Ngwuk kat kupi
maawut yelavikngwanat kwiligowun wan pas.

10 Wan piliwukwa pas vilaa ngwutna nat nimba
waigandi. Wan pasmba nin kat nima vat yiligandi.
Ninai liga kava yalaa ana nima vat yiligandi.
Vaakiyandi. @ Wan piliwutinda nyaangit kwo
nyaangitna waa waigandi.

11 Wan nyaangit wala nimba kat wowun. Ng-
wuk kat wowun. Ngwuk kat yalaa mandip vak
ana yigiyowun ngwuk kat.

12 Ngwula nat nimba waligandi. Nin njambwi
nimba nin. Nin nat nimba kat kwulatiganin waa
waligandi. Ndi wan nimba ndina maawupmba
liga vapmba mina siga naguga yetiga nat nimbana
si kwutaa viyesanda ligandi. @ Wan vat ana
nglaatndi. Kavle vatna. Wan vapmba nin ana yiga
yetigiyanin.

13 Nin yetilina vak kat kipmamba liga vapmba
ana siga nagugiyanin. God nin kat njivwa kwindi.
Wan kwinda njivwa kat mina viga siga naguga
waliganin. Nin apma njivwa kwutiganin waa

waliganin. Mandip mandip njivwa kat ana siga
naguga waiganin. God kwiya njivwa apma
vat kwuka tak ngwuk kat wan apma nyaangit
mbutinin.

14 Wan God kwiya njivwa kwagalalaa ana nin
yiga mandip njivwa kwukiyanan. Wan njivwa
kwuka Kraistna nyaangit ngwpma ngepmamba
liga nimba kat yiga mbutinin. Mbuka yiga ngwula
ngepmamba mbutinin.

15 Nat nimba kwuta njivwa kat nin apma
vapmba kwutinin waa ana woseka ndi kat
waiganin. God kwiya njivwa apma vatkwutiganin
waa waiganin. Wan apma nyaangit ngepma
ngepmamba liga nimba kat yiga ambuk waa God
nin kat wandi. Ngi kat tiga ngwutna maawut
kwunakwun, apma vat tindi mala ngepma
ngepma yiga nat nimba kat mbukiyowun.

16 Ngwuk kat kwagalaa wan apma nyaangit wu-
tapman tiga ngepma nimba kat mbupmat wanin.
Nat nyan tamba yiga mbuta ngepma wuleiga
mbupmak kat kai wowun. Wuna njivwa ana ndi.
Ndina kwutambi njivwa wuna lak ana kwukiy-
owun. Wan njivwa apma vat kwutiwun waa nat
nyan kwuta njivwa kat ana waigowun.

17 Tamba la nyan piliwutndi. Wun apma njivwa
kwutiwa waa kita nyan wandeyan ana nglaatndi.
Njambwi nyan kwutiga njivwa kwutiwa wuna
njivwa ana ndi kwutiwa waa wandeyan wovuna
waa piliwutndi.

18 Apma vat njivwa kwutiwun waa kita nyan
wandeya nima vat ana ndi. Njambwi nyan ndina

njivwa kat vilaa apma vat kwutigamin wandeyan
wan nima vatna.

11

WOSEKA WALZGA NIMBA KAT POL KAI WAND{
1'Wuna si kwusovak kat samat nyaangit ngam-
bugiyowun. Wuna si avla kwusoweyan nima vat
ana ndi. Mat vatna. Wan mat vat tiga nyaangit
ngambuweya nyaangik kat ke kai waa. Awuk
ngwula.

2 God ngwuk kat nima vat yelavika linda vak
vla yelavika ligowun. Kavle yilangwuk walaa
kai wowun. Ngwuk kat yelavitiwa vat kita nyan
ndina tagwa nyan ndu klavat tili maa yelavitinda
vak vla wupma yelavitigowun ngwuk kat. Wan
nyan ndina tagwa nyan kavle vat yilali walaa kai
wandi. Apma vat savagu ligandu klalangat wandi.
Ngwuk kat yelavitiwa vat kita vatna. Ngwuk apma
vat savagu lingwuk maa ngwuk kat Kraist kat

kwivat wowun. .
3Ngwukkat nyaangit kita ngi yelavika luwa. Tak

kamboy yalaa Iv kat kavle maawut kwindi. Nima
vatyelavika ligowun. Ivkat kavle maawut kwinda
vla ngwuk kat Seten mbaa kwilandi walaa nima
vat yelavika ligowun. Kwilinda kavle maawut
mina yelavikngweyan Kraistna apma vapmba
mina yetilingweya vak kat kwagala kiyangwuk.

4 Ngwuk kat yaa nimba Jisas yeta vat ng-
wuk kat ana mbutigandi. Jisas yeta vak wa-
galalaa mandit vapmba butigandi. Godna waa-
gan tak ngwuk kat kwilinda maawupmba ana
tak mbutigandi. Mandit maawupmba mutigandi.
Wan mbutnin maa kwutaa lingwa apma nyaangit
ana bmutigandi. Ndi yelavitinja vapmba mina
mandit nyaangit mbutigandi. Ngwuk wan mandit

kavle nyaangit kat ana kai wangwuk. Kwutaa
lingwuk.

56 Wan ngwuk kat yaa njambwi nimbana
kwupmba ana ligowun. Kita njambwi wun.
v 6 Ndinai mbutiga vat wunai butiga vak kat
kwulatigandi. Nambuo liwa vat nambuo linja vak
kat kwulatigandi. Nambuo liwa vat tamba viga
ligangwuk. Ngwuk kat mbutiwa nyaangit wutaa
ndi nambuo liga nyana waa wangwuk.

7Tak ngwuk kat wan apma nyaangit wutaa ndi
nambuo liga nyana waa wangwuk.

8 Nat ngepmamba liga Godna mbaapma
nimbananamba sanya klalaa ngwuk kat yiga
wan apma nyaangit mbutiwun.

9 Tak ngwulogwinala tiwa njimbla wuna
nimbundawi ngilindan ana ngwuk Kkat
wagalawun. Nina kita mbaapma nimba
masadoniamba liga yaa wun kat nimbundawi
kwilindi. Ngwutnamba klavak kat kai wowun.
Ngwni wupma ligiyowun. Ngwutnamba mina
ana klaigowun. Ngwutna nimbundawi ngilivak

kat kai wowun. _
10 Ngwutnamba ana klawun apma vat yiwun

waa waliwa vat wutaa Akaiamba liga kita nyan
Pol woseka wandi waa ana waigandi. Woseka ana
waliwun. Ndi viga ligandi. Kraist woseka walap-
man yilinda vak vla wuno woseka ana waligowun.

11 Ngwutnamba manda kat kalvak kat kai
waliwun. Ngwuk kat kai walaa klavak kat kai
waliwun? E? Kai luwa. Ngwuk kat ana kai
wowun. Nima maawut yelavika liwun ngwuk kat.
Yelavika liwa vak God viga ligandi.

12 Wan apma nyaangit mbutiwa

nimbananamba sanya klavak kat kai waliwa
vak kat ana kwagalgiyowun. Mbambala
ngwutnogwinala liga nyaangit mbutiga nimba
ngwutnamba sanya klalinja vak vla wungi vat
klavak kat kai wowun. Klalinja vak vla klaweyan
ndi waigandi. Wupma ana ligandi.

13 Wan ngwuk kat yaa nyaangit mbutiga
nimba God wandi maa ana yandi wan nyaangit
mbupmat. Ndi kat vilaa yelavitigangwuk. Ngwuk
mbangi mina viligangwuk. Ndina maawut
ana viligangwuk. Ndina maawut Kraist waa
nyaangipmba ana yelavika ligandi. Ndi woseka
waligandi.

14 Seteno mbaapma wupma yiligandi. Ndino
Godna enselna saava kwumbuligandi. Wan
yilinda vak kat vilaa ngipali wata wangweya.

15 Seteno mbaapma nimba kumbulinda vak
vla mandit mandit kumbulinjeyan ngipali wata
wangweya. Ngwutnogwi liga Setena mbaapma
nimba kat vilaa ndi God waa apma nyaangit
mbutiga nimba ndi waa yelavitigangwuk.
Wupma ana ligandi. Kavle njivwa kwutaa kavle
kavat yigiyandi.

POL APOSELNA NJIVWA KWUTINDA NJIMBLA
NIMA SAKWAT KAVLE VAT YALINDI NDI KAT

16 Tak mbukwa nyaangit nat samba mbupmat
yigowun. Kita nyan ndina si avla kwutaa kwu-
sondeyan tungwengwan mbundi nyana. Ngwut-
nagwi liga nimba wupma kwusoligandi. Kwu-
solinja vak vla wuna si samat kwusogiyowun.
Kwusoliweya vatna nyaangit wutaa Pol tung-

wengwan yiga ligandi waa wangweyan ndina
mala. Samat kwusogiyowun.

17 Wuna si kwutaa kwusoweya nyaangit
njambwi nyananamba ana klawun. Wuna
maawupmba yelavika klawun. Apma nyaangit
ana ndi. Tungwengwan vyiga liga nimba
avla ndina si kwuosonja vak vla wuna si
kwusogiyowun.

18 Ngwutnogwi liga nimba kipmamba yetinja
vak kat vilaa avla ndina si kwusoligandi. Kwu-
solinja vak vla wun samat kwusogiyowun wuna

Si.

19 Ngwuk kat mbutiga nimba ndi tungwengwan
mbundi nimba ndi. Ndi kat ana kai waligangwuk.
Ndi kat woviyaguga ligangwuk. Ngwut maawut
ana sika ligangwuk.

20 Wan nimba ngwuk kat waligandi. Wana
nyaangitmba yeti ngwula waa waligandi.
Ngwutna kiginda aywaa kiyagindi. Ngwutna
nimbundawi sikwutigandi.

21 Tak ngwulogwinala tiwa njimbla yilinja
vak vla ana yiliwun. vyilapman yiwa vat an
kavle vatna? E? Apma vatna? Angamak
yelavitigangwuk. Tungwengwan yiga ndina si
kwutaa kwusovak wanjan wuno wupma wuna si
kwutaa kwusogiyowun.

22Nin Hibru walinja nimba nin waa mbutigandi.
Wuno wupma. Nin ngwat Ebrahama wa
butigandi. Wuno wupma.

23 Nin Kraistna njivwa kwutiga nimba nin
waa waligandi. Kraistna njivwa kwutiwan
ndi kat kwulatigowun. Wuna si kwusowun
tungwengwan mbundi nyan vla ligowun.

Kraistna njivwakwutiwan wun kat nima sakwat
njambi viyalindi. Viyalinja njambina sakwat
ana nagiwun. Nima sakwat njambi wun kat
kalabusmba taagandi. Nima sakwat njambi wun
kat vatnya mina lindi.

24 Juda wun kat kwutaa mbunimba yaawmba
viyalindi. Viyalinja njambi 39. Wan kwutaa
viyalinja vat tambanat njambi wun kat kwutaa
viyalindi.

25 Njambi kuvut wun kat kwutaa kivumba
viyalindi. Kita njambi wun kat vatnyavak kambat
kwutaa yaagilindi. Njambi juvut njaambipmba
liwun nyingi ngumba prupga daindi njambit.
Nandinya kita ngan kita nyingi ngumba tiwun.

26 Nima sakwat sivla ava yambi yiliwun. Nmia
sakwat njambi ngu kiga kiyavat yiwun. Nat
nimbana nimbundawi sikwutiga nimba wun kat
vatnyavat tindi. Ndi Juda wun kat vatnyvat tindi.
Juda ana ndi nat nimba wunkat vatnyavat tindi.
Ngepma ngepmamba wun kat vatnyavat tindi.
Kwapimba wun kat vatnyavat tindi. Mina kita
mbaapma nimba nin waa woseka wala nimba
wun kat vatnyavat tindi.

27Nima sakwat njambi wuna ava kangit yilindi.
Nima sakwat njambi wuna mbangi kangit yilindi.
Nima sakwat njambi ngan ana sindu kwowun.
Wundi kat tiliwun. Kigi ngu lapman tiliwun. Nima
sakwat njambi kiginda kivak kat kai walaa God kat
wagalaliwun. Nima sakwat njambi wuna mbangi
yipma yilindi waavwi lapman tiwun.

28 Wan nima vat aywaa mbangina vatna.
Maawupmba nima vat ndino ngiliga. Nandinya
nandinya Godna mbaapmamba liga nimba kat

nimba vat yelavika ligowun.

29 Godna mbaapma nimba kat kavle vat yandi
maa nimamba yelavika liwun. Godna mbaap-
mamba liga nimba kavle vat yivat wanjeyan ndi
kat kwunapmak nima vat yelavika ligowun.

30 Kan vak wuna si avla kwusovak kat kai
waligowun. Apma vak ana ndi. Apma vak
yetilima vak wun kat ambuk waa kita nyan
wandeyan wun kat kavle vat ambuk waa kita
nyan wandeyan wun kat kavle vat yinja vak ndi
kat mbukiyowun.

31 God nina njambwi nyan Jisas Kraistna nyaek
woseka walapman tiwa vak viga ligandi. Ndina si
njimbla njimbla kwusogiyowun.

32 Tak Damaskas walinja ngepmamba liwa
njimbla King Aretasna kwupmba la nyan wunkat
kwupmat wandi. Wan nyan Damaskasna soldia
kat wandi maa wunkat kwupmat kwaka lindi.

33 Ngepmana tivwimba wokelaa tivwina suwi
yambi wogwelaa kimbimba wuleilaa liwun,
yaawmba silitaa wun kat kwusendandi mala
piliga ngepma kwagalalaa yiwun. Wun kat ana
kwutndi.

12

POL SIMAPMBA GOD WAA NYAANGIK KAT VINDf

1 Wuna si avla katsoga wawa vak kat ana

woviyagugaligowun. Apma vat ana ndi. Kavla

vatna. Wan apma njivwa kwutiwa vak kat wuna

lak ana wuna si kwusogiyowun. Simapmba viga

njambwi nyananamba klawa nyaangik kat ng-
wuk kat mbupmat yigowun.

2-3 Tamba vili kiyeli aynat naambi tamba wun
simapmba viwun. Wan njimbla Kraistna mbaap-
mamba wuleilaa liwun. Wun nyinangwut woke-
laa wan vat viwun. Wuna mbango maawutno
wokendi? Kait mina wokendi? Ana viga ligowun.
God mina viga ligandi. God tiga kava wokewun.

4God tiga kava wokelaa nyaangit ndinyangu kat
ana alipsiga mbukiyowun. Wan nyaangit mbuk-
weyan ana nglaatndi.

> Wan wokelaa wukwa vat nima vatna.
Kwutiwa njivwa nima vat ana ndi. Kwutiwa

njivwa kat yelavitaa wuna si ana katsogiyowun.
Wokelaa wukwa nyaangik kat mina wuna si
katsogiyowun. Apma vat yetilima vak kat wun
kat ambuk waa kita nyan wandeyanwun Kkat
kavle vat yinja vak kat ndi kat mbukiyowun.

6 Wuna si kwusoga wavat tiweyan nima sakwat
nyaangit ngiliga. Kita nyan ndi avla ndina si
kwusoga wandeyan apma vat ana ndi. Wuna si
kwusoga wandeyan apma vat aa ndi. Wuna si
kwusoga waweyan apma vat ana ndi. Wuna si
kwusoga waweyan ndi wutaa waigandi. Wan
nyan apma nyana njambwi nyana waigandi.
Wuna nyaangit mina wutaa walinjangat kai
wowun. Yetiliwa vak kat vilaa wanjeyan ana
kai waigowun.

POLNA MBANGIMBA YELOGWEN KITA LINDf
7 Nyinangwupmba wokelaa viwa vak apma

vatna. Wun apma nyan wun waa waweya vak
kat njambwi nyan wun kat kai wandi. Ngi kat tiga
wun kat yelogwen kita God wandi maa Seten wun
kat kwindi. Wan yelogwen wun kat vitindi, apma
nyan wun waa ana waligowun.

8 Njambi kuvut nima nyangat wagalawun. Kan
yelogwen kat kwutaa yaagi waa wagalawun.

9 Wagalawun maa wun kat wandi. Kai. Ana
yaagigiyowun. Min kat wuna njivwa kwupmeya
ava kwigiyowun. Yelogwen kat timin ma mina ava
ngilindi, min kat kwiweya avamba nima njivwa
kwuka ligiyamin waa wandi God. Ngi kat tiga
nat nimba kat waigowun. Wun ava lapman
nyan wun. Kwutiwa njivwa Kraist wunkat kwiya
avamba kwutigowun waa waigowun.

10 Kan yelogwen wun kat vitiga vak kat ana
nimamba yelavika ligowun. Kraistna njivwa
kwutiwa njimbla kavle vat wun kat yaga, wun
kat njika waga, wun kat kai walinja vak kat ana
nimamba yelavika ligowun. Wuna ava ngilindi
maa God kwiya avamba nima sakwat njivwa kwu-
laka kwukiyowun.

POL KORINMBA LiGA NiIMBA KAT NIMA
MAAWUT YELAVIKA LIGANDI
11 Wuna si kwusovak nima sakwat nyaangit

mbukwun. Mbutiwa nyaangit tungwengwan yiga
liga nimba mbutiga vla mbukwun. Wuna si
kwusovak kat ana woviyaguga ligowun. Wun
kat kai wangwut maa kwusowun. Ngwutnalak
wuna si kwutaa kwusongweyan apma vala. Ng-
wutnogwinala liga aposel walingwa nimba ndina
si kwusoligangwuk. Wun ndina kwupmba ana
ligowun. Ngwut manda kat wuna si kwusolap-
man yiligangwuk.

12 Tak ngwulogwinala tiwa njimbla aposelna
njivwa kwutiwun, vilingwuk. Wan tiwa njimbal
nat nimba wun kat kavle vat yilindi, wun ana
nima vak yelavika liwun. Wan njimbla ndinyangu

kat kwunatiga vak nima njivwa kwutiwun. Godna
kwondu simogwiliga vatna njivwa nima njivwa
kwutiwun. Tamba vingwuk.

13 Nat nimbonala aposelna njivwa kwutiwa vat
ngwutnogwinanala liga kita vat kwutiwun. Ng-
wuk kat kita vak ana pagwuwun. Ngi kat tiga
ndina kwupmba ana ligangwuk. Ndi kat yuwa
kita vat ngwuk kat ana yiwun. Ndinamba kiginda
sanya klaliwun. Ngwutnamba ana klaliwun.
Ngwuk kat kavle vat yiwun? E? Kavle vat
yimin wa yelavikngweyan wunkat miwa yiga wan
yelavitingwa vak kwagala ngwula.

14 Kuvut wan njambi ngwuk kat vivat ya mina
ligowun. Ngwutna kiginda sanya klavak kat ana
yaigowun. Ngi vat nda klavak kat kai wowun.
Ngwuk kat mina kwutaa Godna mbaapmamba
taagavak kat wowun. Kiginda sanya yisoga
nyaek nyime kat kwivat mat nyanguna njivwa
ana ndi. Nyaek nyime kiginda sanya yisoga
kwiligandi mat nyangu kat. Ngwuk wuna nyangu
vla ligangwuk. Ngwutnamba manda kat kiginda
sanya klaigowun.

15 Ngwuk kat kwunapmak nima njivwa
kwutiwan wuna ava mban kangit yindangat
woviyaguga liwangat ngwuk wun kat ana
woviyaguga ligangwut.

16 Ngwutna nimbundawi ana Kklaliwun.
Ngwutna nat nimba yelavitindi. Pol ana
kapmba nina nda klalindi. Pagwugaklalindi waa
yelavitindi.

17 Korinmba liga nimba kwigiyaa sanya yiga
agla ngwula waa wawa nimba ngwutnamba
klalaa ana kwutaa lindi. Aywaa yiga kwindi.

18 Taitasogwi nina mbaapomamba liga nat nyan
kat ndinamba yiga agla mbila waa wowun. Ng-
wutnamba klalaa mbit ana kwutaa limbik. Ay-
waa yigakwigiyambit Jerusalemba liga nimba kat.
Tak ngwutnogwinala yetiwa vak vla Taitas ndino
yetindi. Viga ligangwuk.

19 Wan ngwuk kat mbutiwa nyaangit wuna si
kwusongwangat ana ngwuk kat mbutigowun.
Kraistna mbaapmamba liwangat Godna njivwa
kwutigowun. Godna si mbaa viyesandalangwuk
mbutigowun. Kita mbaapma nimba, kwutina
njivwa aywaa ngwuk kat kwunapmak
kwutiganin. Kwutina njivwana nat angwa kai.

20 Kita vak kingi yelavika liwa. Ngwuk kat
yawun maa kavle vat mina yetilingweyanana ng-
wuk kat woviyaguga ligiyowun. Ngi kat tiga
wun kat vilaa ana solat siga ligiyangwuk. Kaawa
viya mandip mandip nyaangit ngambulingwa
vat, tipwigwula yiga lingwa vat, nat nimbakat
waleavak kat kai wangwa vat, nat nimba kat kim-
but yilingwa vat, nat nimba kat njika walingwa
vat, nat nimba kat kwulatiganin waa walingwa
vat, kapma kapma mbaapma kalitingwa vak
wan kavle vat ngwutnamba lindeyan ngwuk kat
nimamba kimbut yiga ligiyowun. Ngi kat tiga
nimamba yelavika ligowun.

21 Tak ngwula nat nimba sikwuka yambisik
kwuka kavle vat yetindi. Ndi wan kavle vat
kwagalalaa mandip kupi maawut sitapman
yetinjeyan ndi kat nima vat yigiyowun. Kupi
maawut sitapman yetinjeyan nima vak yelavika
miiwa yiga ligiyowun. Ana solat sigiyowun.
Korinmba liga nimba wan apma nyaangit

wunamba wutaa ana kwutaa lindi waa wup
yiga God kat waigowun ngwuk kat.

13

I Nat kuvut wan njambi ngwuk kat yaa vi mina
ligowun. Ngwuk kat vivat yalaa kavle vat yiliga
nimba kat nima vat yiga kwunakiyowun. Nat
nyan laataa kan nyan kavle vat yiliga nyana waa
wanjeyanwan nyana nyaangit ana wukiyowun.
Vililik pali kuvuk nyangu laataa wan nyan kavle
vat yiliga nyana wanjeyan wan nyan kat nima vat
yiga kwunakiyowun.

2 Ngwuk kat yalaa kavle vat yiliga nimba kat
wuna maawut ana tivigiyandi. Ndi kat nima vat
yiga kwunakiywoun. Tak vililik wan njambi ng-
wutnogwinala tiwa njimbla ngwuk kat wupma
wowun. Mbambala kumba sivlamba liga ng-
wuk kat nat njambi waigowun. Pol kavle vat
yiliga nimba kat ana kwunakiyandi waa wana
yelavingweya. Ngi kat tiga ngwuk kat tak wowun.

3 Ngwuk Korin tiga nimba wun kat
yelavitigangwuk. Pol Kraistna nyaangit

nin kat mbutindi? E? Ana mbutindi? Waa
yelavitigangwuk. Ngwuk kat yalaa Kraistna

nyaangit mbutiwa vat ngwula minimba
vigiyangwuk. Ngwuk kat yalaa Kraistna vapmba
kavle vapmba vyetiliga nimba kat nimba vat
yigiyowun, vigiyangwuk. Yigumba ana ndi kat
waigowun. Nimamba ndi kat mbuka waigowun.
4 Kraist kiyaa njimbla ndi kat va nimba ndi
ava lapman nyana waa wandi. Ndi ava lapman
nyan ana ndi, God wandi maa ndi kiyalaa laatndi.
Nin ndina njivwa kwutiga nimba nino nin kat

vilaa waligandi. Ndi ava lapman nimba ndi waa
waligandi. Ngwuk wupma wana yelavitingweya.
Ngwuk kat vivat yanin maa God nin kat ava
kwindi maa ngwuk kat nima vat yiga kwu-
nakiyanin.

5 Ngwuk kita kita ngwutna maawupmba avla
yelavik ngwula. Wun Kraistna mbaapmamba
ligowun? E? Ana ligowun? Waa yelavik ng-
wula. Ngwuk kita kita maawupmba yelavik ng-
wula. Kraist wuna maawupmba ligowun? E? Ana
ligandi? Waa yelavik ngwula. Kraist ngwutna
maawupmba tilapman yindeyan God ngwuk kat
kai waigandi.

6 Ngwuk kat vivat yawun mala wun kat vilaa
Kraist ndina maawupmba ligandi waa wang-
weyan ngwuk kat woviyaguga ligowun.

7 Njimbla njimbla ngwuk kat tiga God kat
wagalaligowun. Kavle vat yilandi walaa
wagalaligowun. Apma vat yetingwangat ngwuk
kat woviyaguga ligowun. Wuna si kwutaa
kwusongwangat ana wan nyaangit ngwuk kat
mbutigowun. Wuna si kat kai waa viyesandaga
ngwuk apma vat yetilingweyan ana ngwuk kat
kai waigowun.

8 Ngwuk kat vivat yaweyan kwo vat ana ngwuk
kat yigiyowun. God waa apma vat mina ngwuk
kat yigiyowun. Ndina apma vak kai walaa ngwuk
kat kwo yiweyan ana nglaatndi.

9 Pol ndi ava lapman nyana waa yelavika ng-
wuk apma vat mina yiga yetilingweyan wan vak
kwowa. Kita nda kat mina wun woviyaguga
ligowun. Kavle vak kwagalalaa apma vat mina
yiga yetingwangat woviyaguga ligowun.

10 Ngi kat tiga ngwuk kat kwunapmak wan
nyaangit piliwutigowun. Piliwukwa nyaangit viga
wukngweyan ngwuk kat yalaa ana nima vat yigiy-
owun. Ndina mbaapma nimba kat kwunapmak
kat nima vat yiweyakwondu njambwi nyan wun
kat kwindi. Kan kwondungwukkat kavle vat yi-
vak kat ana kwindi. Apma vat kwunatinja vak
mina yiga yetingwangat wun kat kwindi.

11 Kita mbaapma nimba kan nyaangit ngiyam-
bak ngwuk kat aywaa mbukwa. Ali ngwula.
Apma vat mina yiga yeti ngwula. Apma maawut
mina yelavika yeti ngwula. Ngwut awat sowat ke
waleangwa. Ngwuk wupma apma vat lingweyan
God ngwutnogwinala tigiyandi. Ndi nin kat nima
vat yelavika ligandi. Ndi nin kat apma maawut
kwiligandi.

1213 Awat sowat ngwutna taamba agwuk ng-
wula. Wunogwinala Kraistna mbaapmamba
liga nimba aywaa ngwuk kat apma nandinya
waligandi.

14 Nina njambwi nyan Jisas Kraist nin kat kwu-
natinda vak wan vak kuvuk viga wukngwangat
wowun ngwuk kat. Ngiyambak.

